
Un río, dous territorios, un futuro común

As consecuencias económicas das fortes restricións fronteirizas entre España e Portugal por mor da covid-19 

serven como exemplo da magnitude e do gran dinamismo das relacións entre a provincia de Pontevedra e o 

norte do país luso ao poñer de manifesto o enorme impacto inmediato que ten limitar o libre tránsito entre 

ambos os territorios, como acontecía no pasado.

A beira galega e a portuguesa do río Miño están ligadas polo propio contorno natural e desde todos os pun-

tos de vista, desde o laboral, o comercial e o empresarial ata o sociocultural e o turístico. Aos dous lados 

da raia vívese unha realidade compartida, con vínculos económicos, linguas irmás e un fluxo constante de 

persoas e mercadorías. Galegas e galegos que traballan, compran ou pasan o seu tempo de lecer no país 

veciño; portugueses e portuguesas que cruzan o río polos mesmos motivos, familias con membros das dúas 

nacionalidades… Esta convivencia é a consecuencia lóxica dos estreitos lazos históricos entre as dúas mar-

xes, intensificados nas últimas décadas a niveis nunca antes alcanzados coa entrada na Unión Europea e a 

apertura da fronteira en 1986.

A potenciación desta área transfronteiriza para reforzar a súa competitividade con medidas comúns ou 

complementarias depende en boa medida da colaboración fluída entre os axentes institucionais, económi-

cos e sociais que permita reforzar sinerxías e poñer en marcha iniciativas compartidas xeradoras de riqueza. 

Resulta tamén fundamental a recompilación de datos, a documentación rigorosa e unha análise certeira da 

realidade do territorio. Só deste xeito, cun traballo de fondo e unha mirada experta, se poden detectar debi-

lidades e oportunidades, establecer propostas para tomar medidas na boa dirección, favorecer as economías 

de escala, reducir custos, xerar valor engadido e marcar, en definitiva, o camiño que se debe seguir para 

acadar unha maior prosperidade do territorio.

A radiografía demográfica, económica e da estrutura empresarial é unha base fundamental para avanzar cara 

a un modelo de integración ordenado e eficiente que aborde o desenvolvemento territorial ao sur e ao norte 

do río Miño de xeito harmónico. Examinar as semellanzas e diferenzas na evolución da poboación nos conce-

llos, o peso dos distintos sectores en cada un deles, as cadeas de valor e a influencia dos polos económicos 

do contorno, como acontece coa industria de Vigo e do Porto, permiten xerar estratexias de cooperación 

moi beneficiosas para o conxunto.

A competencia entre empresas non ten necesariamente que ser un factor de desequilibrio, senón que, como 

ben se apunta, pode xerar consecuencias positivas en todo o contorno transfronteirizo. Compartir territorio 

fortalece o capital relacional e axuda a fomentar a cooperación. A actuación política, neste sentido, debe 

favorecer estas estratexias de colaboración entre as empresas e apuntalar o necesario marco institucional de 

confianza para un crecemento sólido.

Cómpre ler con atención as propostas que aquí se formulan, pois achegan ideas de grande interese tanto no 

eido empresarial coma no político e no institucional. Un modelo de integración económica que aproveite as 

sinerxías e o potencial da infraestrutura do territorio diluirá en gran parte as fronteiras, xerará riqueza, me-

llorará a calidade de vida das veciñas e veciños e fará que as dúas beiras do Miño estean aínda máis unidas.

Estamos a falar dun espazo transfronteirizo con enormes potencialidades que deben ser impulsadas para xe-

rar un espazo de progreso que beneficiará a toda Galicia e o norte de Portugal. Estamos ante un reto apaixo-

nante que obriga a tomar decisións inmediatas e as análises e propostas que se achegan neste libro son un 

instrumento moi relevante para facelo desde o rigor e o coñecemento. É hora de avanzar con forza e ilusión.

Carmela Silva

Presidenta da Deputación de Pontevedra

O feito transfronteirizo, recurso e oportunidade

En Europa, as rexións fronteirizas interiores cobren o 40 por cento do territorio da UE, representan o 30 por 

cento da súa poboación (150 millóns de persoas), e teñen case dous millóns de traballadores e traballadoras 

transfronteirizas. Unha desas rexións é a formada entre Galiza e o Norte de Portugal, na que está inserido 

o territorio transfronteirizo do río Miño, que constitúe a fronteira máis poboada e máis transitada de toda a 

fronteira ibérica: o 50 por cento da mobilidade diaria de vehículos de persoas viaxeiras dáse nos seis pasos 

que cruzan o Miño. 

Malia esta realidade, a veciñanza dos territorios transfronteirizos desenvolve a súa vida e economía con 

moitos obstáculos, derivados de algo que na Unión Europea teoricamente non existe, como son as frontei-

ras. Pero a cidadanía das rexións fronteirizas segue enfrontándose a dificultades na súa vida diaria, tanto se 

está a atopar traballo como a acceder á asistencia sanitaria, como a desprazarse ou a superar problemas 

administrativos. Do mesmo xeito, as empresas enfróntanse a barreiras para o seu crecemento, e ás auto-

ridades dos Estados aínda lles custa afondar na cooperación transfronteiriza, por exemplo, a través dos 

servizos públicos. 

Estas dificultades fixéronse aínda máis evidentes cando durante a crise da covid-19, despois de décadas de 

libre circulación, se pecharon as fronteiras poñendo a cidadanía e as empresas en penosas situacións e cau-

sando un enorme dano económico e social. A veciñanza dunha fronteira tan transitada como a do Miño viu 

cortada de súpeto unha mobilidade esencial para o desenvolvemento da súa vida cotiá.

Para a delegación de Cooperación Transfronteiriza da Deputación Provincial, o noso obxectivo consiste en 

aproveitar o feito transfronteirizo como recurso e oportunidade para a mellora social e económica da poboa-

ción dos municipios á beira do Miño. O AECT Río Miño naceu en 2018 como organismo de cooperación co 

obxectivo de reforzar a cohesión económica e social e territorial transfronteiriza, e está constituída por vinte 

e seis concellos: dezaseis da provincia de Pontevedra e dez cámaras municipais portuguesas, pertencentes 

á Comunidade Intermunicipal do Alto Minho.

A principios de 2019 lanzouse tamén a Estratexia 2030 do Río Miño Transfronteirizo, en que participaron 

investigadores e investigadoras das cinco universidades da Eurroexión, autoridades locais, asociacións em-

presariais e colectivos de diversa índole para construír unha visión común do territorio do río Miño transfron-

teirizo que permitirá, con ela como horizonte, trazar unha serie de liñas estratéxicas para o desenvolvemento 

dun territorio común unido pola historia e a cultura e separado pola circunstancia políticas.

Dos estudos previos do traballo da Estratexia saíu a idea de realizar este estudo máis concreto, que demostra 

o grao de relación e integración dos diferentes segmentos produtivos no territorio transfronteirizo.

O traballo realizado, ademais das diagnoses, permitirá formular propostas efectivas de actuación para cada 

sector económico do territorio, buscando reforzar a complementariedade e reducir os efectos de substitu-

ción, así como determinar que medidas se poden tomar para fortalecer as capacidades dinámicas na zona e 

nas súas empresas. 

A actual crise derivada da pandemia da covid-19 e as nefastas consecuencias que o peche dos pasos frontei-

rizos na primeira vaga e as restricións da mobilidade que neles causaron no territorio na segunda obrigan con 

máis forza a realizar este esforzo de análise e difusión da realidade socioeconómica. É preciso demostrar o 

moito que están integradas as sociedades locais e a economía común e todo o que representan no conxunto 

da Eurorrexión Galiza-Norte de Portugal.

Seguiremos traballando para esixirlles ás autoridades estatais e autonómicas que eliminen todos os obstácu-

los legais e administrativos á liberdade de circulación, traballo transfronteirizo, servizos públicos transfron-

teirizos compartidos, cooperación entre servizos sanitarios e de emerxencia e calquera tipo de cooperación 

que beneficie á cidadanía que vive na área transfronteiriza miñota.

Uxío Benítez Fernández

Deputado delegado de cooperación transfronteriza

Vicedirector do AECT do Río Miño

As oportunidades de xerar sinerxías na “Raia”

Cohesionar Europa é unha tarefa prioritaria para conseguir a tan anhelada construción dunha comunidade 

forte, sa e solidaria. Cohesionar os territorios europeos é construír Europa. E os territorios transfronteirizos 

son unha grande oportunidade para comezar a coser esa Europa que soñamos. Unha Europa solidaria, que 

non deixe a ninguén atrás e que se preocupe do benestar das persoas. 

O territorio que une (máis que separa) Galicia e o norte de Portugal leva moitos anos traballando arreo para apro-

veitar as oportunidades que a construción europea abre e para que ambas as dúas partes se desenvolvan de xeito 

harmónico, apoiándose uns noutros e fortalecendo as capacidades complementarias a un e outro lado da “raia”.

O presente libro inclúe os resultados e as análises feitas a partir dun profundo estudio (A integración econó-

mica no territorio do Miño transfronteirizo), e constitúe unha boa ocasión para fortalecer a reflexión colectiva, 

o diálogo entre os axentes implicados e, tamén, para felicitarse porque a iniciativa redese tan bos resultados.

Quero aproveitar estas liñas para felicitarnos por dispor do CEER. Esta é unha excelente ferramenta para, 

desde o eido do coñecemento universitario, partillar iniciativas, facer esforzos colectivos e repensar as nosas 

relacións: Galicia e o norte de Portugal están chamadas a entenderse, falan unha linguaxe común e teñen 

(temos) culturas semellantes. E o CEER pode axudar a que cristalicen unha serie de iniciativas onde nos poi-

damos sentir cómodos todos os actores. Aproveito para dar os meus parabéns a todos os que estiveron e 

están implicados no desenvolvemento desta excelente ferramenta.

É obvio que deben intentarse simbioses entre os territorios que, dun lado e do outro da vella e esvaecida 

fronteira, teñen que partillar. A mellor situación é a de colaboración, que permite, dentro dunha especiali-

zación intelixente, que a suma das partes sexa maior que cando imos por separado. Non só se reforza esta 

idea ao longo de todo o texto, senón que o propio desenvolvemento do proxecto e do libro acreditan que 

a colaboración rende bos beneficios para todos. Trátase, en suma, de que todo o mundo saia favorecido, 

que se eliminen trabas e que se incrementen as capacidades complementarias de cada quen. Ó longo do 

texto podemos atopar valiosas contribucións que permiten albiscar un mellor desenvolvemento na rexión 

transfronteiriza galego-portuguesa. Por certo, tamén cabe subliñar que xa se vén colaborando en moitas 

iniciativas, algunhas delas de gran calado, entre estas dúas comunidades.

Os meus parabéns a todo o equipo que fixo posible o estudo e as conclusións, tanto ao equipo redactor (Car-

los Fernández-Jardón e Xavier Martínez Cobas) como ao Comité Científico Asesor (Sandrina Ferreira Antu-

nes, Anxo Calvo Silvosa, Francisco Carballo Cruz, José Alberto Rio Fernandes, Rubén Lois González, Helena 

Madureira e Carmen Villarino Pardo, en representación das universidades do CEER), ao Comité Coordinador 

do AECT Rio Minho (Uxío Benítez Fernández, João Fernando Brito Nogueira, João Manuel do Amaral Esteves 

e Montserrat Magallanes Álvarez) e ao equipo técnico do proxecto, onde están representadas a Deputación 

de Pontevedra, que amosou un compromiso importante cos obxectivos do proxecto, o CEER e o CIM Alto 

Minho (Lucía Iglesias Rivas, María Pilar Vence Santorum, Marta Cimadevila Mosquera, Noelia Pérez Gil, Silvia 

Villar Rivera, Sonia Pazos Simón, Antía Pose García, Breixo Martins Rodal, María Rodríguez Gregori, Maria 

Emília Bessa). Penso que o produto final acredita a excelente colaboración institucional e persoal levada  

a cabo. E os froitos desta colaboración permiten, non só fixar claramente o estado da cuestión, senón propo-

ñer medidas que levarán a mellorar a vida en ambos os dous lados da raia. Parabéns, en fin, á Deputación de 

Pontevedra, que xogou un papel crucial, e á súa presidenta, Carmela Silva, que achegou o seu entusiasmo e 

apoio, que foron moi necesarios para o desenvolvemento do proxecto.

Manuel Joaquín Reigosa Roger

Reitor da Universidade de Vigo

LIMIAR

Ao longo dos sesenta anos da formación da actual 

Unión Europea (UE), a abolición das fronteiras ten 

ido provocando cambios na estrutura económica 

dos territorios afectados. Estes cambios son máis 

grandes e rápidos nas áreas de contacto directo das 

fronteiras suprimidas.

Tradicionalmente, as áreas fronteirizas dos países 

que conforman a Unión Europea aplicaron réximes 

xurídicos restritivos sobre os territorios contiguos ás 

liñas binacionais; isto limitou a implementación de 

posibles proxectos localizables nesas zonas, dentro 

de programas de integración. As institucións da UE 

foron propiciando e fortalecendo as relacións entre 

as zonas fronteirizas e entre todos os sectores do 

territorio, realimentando con este vínculo o coñe-

cemento da súa realidade e establecendo canles de 

diálogo.

É clara a consciencia de que ningún país por si só 

pode facer fronte ás asimetrías e esixencias que pre-

senta o mundo actual. Parece necesario buscar ins-

trumentos de cooperación. Unha ferramenta funda-

mental para a superación de conflitos e diferenzas 

comerciais, especialmente nas áreas fronteirizas, é a 

integración produtiva, que permite substituír os po-

sibles conflitos pola procura de respostas asociati-

vas e complementarias, tanto nos sectores públicos 

e privados como nos ámbitos empresariais e finan-

ceiros. Consecuentemente, a integración produtiva 

pode permitir abordar o mercado rexional con me-

llores instrumentos, e subministrar dinamismo e cer-

teza para encarar mercados máis amplos (AECID, 

2010).

Os fenómenos de integración económica territorial 

son moi dispares nos resultados, dependendo das 

realidades iniciais dos territorios afectados. Fun-

damentalmente, temos dous fenómenos opostos 

nas estruturas económicas: complementariedade e 

substitución.

A complementariedade adoita implicar unha serie 

de beneficios en todo o territorio, xa que, normal-

mente, crease máis valor pola suma das súas capa-

cidades, que non é unha suma aritmética, senón un 

valor máis alto, derivado das novas fortalezas dos 

recursos compartidos.

A substitución, pola contra, adoita provocar unha 

certa perda para cada parte do territorio, como re-

sultado das capacidades da outra parte, que absor-

be a demanda de produtos ou servizos. Non obstan-

te, pode achegar vantaxes cando a substitución se 

realiza pola parte que mellores produtos ou servizos 

oferta, facilitando que a outra procure alternativas 

complementarias.

Os modelos de integración territorial son óptimos 

cando o efecto de complementariedade é alto, e 

cando o efecto de substitución é reducido, e o máis 

equilibrado posible, entre as dúas partes que están 

integradas.

Gran parte do éxito da Unión Europea na súa com-

poñente económica baséase no fenómeno descrito, 

así como nos mecanismos de cohesión. Desde o Tra-

tado de Roma (1957), o aumento do produto interior 

bruto dos seis países que o integraran (Alemaña, 

Francia, Italia, os Países Baixos, Bélxica e Luxembur-

go) non só fora positivo, senón tamén maior ca o 

da contorna dos países non integrados no daquela 

chamado Mercado Común ou Comunidade Econó-

mica Europea.

Foi este factor, entre outros de natureza política e 

histórica, o que levou ao crecemento da UE actual, 

comezando con países escépticos coma Gran Bre-

taña, para chegar á UE actual de 27 membros, aínda 

que agora sexa Gran Bretaña o primeiro país na His-

toria en formalizar a súa saída.

A estratexia Europa 2020 da UE, na súa axenda po-

lítica, ten como un dos seus obxectivos a cohesión 

dos territorios, traballando “para reducir as dispari-

dades nos niveis de desenvolvemento, crecemento 

e calidade de vida nas rexións europeas. Promove 

accións deseñadas para facer que o territorio euro-

peo sexa máis innovador, máis sostible e máis in-

clusivo” (EU, 2019). Dentro destas estratexias, este 

libro céntrase naquelas que promovan a integración 

produtiva.

A cooperación transfronteiriza entre actores e te-

rritorios contiguos constitúe, hoxe en día, unha das 

dimensións máis significativas dos procesos de inte-

gración rexional. De feito, desde os organismos in-

ternacionais existe un especial interese por aqueles 

procedementos de integración que xorden “desde 

abaixo”, isto é, xerados desde os territorios, onde 

os actores protagonistas son froito da colaboración 

entre as instancias públicas de carácter subnacional, 

o sector privado e a sociedade civil. Isto é así por-

que cada área de fronteira ten características únicas, 

determinadas por unha multitude de intereses, ten-

sións, axendas, actores, prioridades e experiencias 

de relación. Por conseguinte, o proceso de coopera-

ción transfronteiriza debe articular e coordinar eses 

elementos para buscar conxuntamente oportunida-

des e/ou solucións ás problemáticas comúns (URB-

AL III, 2010).

A integración produtiva posibilita o desenvolve-

mento de cadeas de valor. Estas deben ser o mo-

tor que permita a complementariedade en termos 

produtivos, aproveitando as asimetrías existentes e 

promovendo a especialización dos distintos secto-

res, como parte dun proceso orientado a aumentar 

o valor agregado do producido e comercializado. 

Deste xeito, fortalécense e intégranse os sectores 

produtivos menos avanzados, pero cun importante 

potencial.

En consecuencia, a estratexia de integración pro-

dutiva debe de promover a diversificación cara a 

segmentos de maior valor agregado, ademais dos 

beneficios en termos de eficiencia, sobre a base de 

actividades xa instaladas. A integración produtiva 

xera múltiples efectos beneficiosos. Por unha par-

te, a complementariedade produtiva a través dunha 

maior eficiencia da especialización, o que, normal-

mente, contribúe á competitividade das empresas. 

Se existe a posibilidade de diferenciación de produ-

tos, a especialización tamén permite explorar opor-

tunidades para o comercio intraindustria (ABDI, 

2010).

OBXECTIVOS E 
XUSTIFICACIÓN  
DO TRABALLO

Os concellos ás beiras do Miño Transfronteirizo son 

un caso claro de transformación, como consecuen-

cia da eliminación de fronteiras desde 1986, o ano da 

integración dos dous Estados na UE. Desde aquela, 

a economía local tivo que cambiar dun modelo fron-

teirizo (que se volveu cada vez máis permeable) a 

un modelo completamente aberto, de ofrecer pro-

dutos e servizos sen restricións. Unha revisión dos 

arquivos dos xornais deses anos (ver por exemplo 

exemplares do Faro de Vigo, entre 1985 e 1986), 

amosa a preocupación razoable polo efecto que a 

desaparición da fronteira podería ter, reducindo 

drasticamente a actividade comercial, especialmen-

te en Tui.

A zona transfronteiriza do río Miño vai ser a área de 

estudo deste traballo. Ten características xeográfi-

cas e socioculturais similares, aínda que en contex-

tos nacionais dispares, o que ten producido impor-

tantes diferenzas nas súas estruturas produtivas e, 

sobre todo, no seu marco legal e político.

A Estratexia de integración 
produtiva debe de promover 
a diversificación cara a 
segmentos de maior valor 
agregado, ademais dos 
beneficios en termos de 
eficiencia, sobre a base de 
actividades xa instaladas

O territorio de referencia posúe grandes potencia-

lidades, que poden desenvolverse a partir da inte-

gración de sistemas produtivos, xerando desta for-

ma importantes beneficios de complementariedade. 

Parece, por conseguinte, que é necesario reforzar a 

cooperación e o intercambio de experiencias, com-

partir proxectos de formación, implementar acordos 

de cooperación e estratexias comúns, compromisos 

de xestión da información e do coñecemento, para 

fomentar a competitividade dos sistemas produti-

vos locais.

De acordo a estes presupostos, este traballo trata 

de determinar como é a estrutura económica em-

presarial dos concellos das ribeiras do Miño, co ga-

llo de achegar propostas de integración produtiva, 

que axuden a mellorar conxuntamente o territorio, 

e que fortalezan as capacidades institucionais nas 

estratexias de desenvolvemento rexionais.

Son varias as liñas de actuación coas que se preten-

de contribuír ao proceso de integración produtiva, 

combinando a investigación aplicada para o deseño 

de políticas de desenvolvemento sostible coa me-

llora da competitividade rexional. Estas liñas de ac-

tuación derívanse de principios como a promoción 

do desenvolvemento sustentable, o fortalecemento 

institucional e a gobernabilidade.

METODOLOXÍA 
E CONTIDOS DO 
TRABALLO

As fronteiras non son soamente liñas limítrofes, se-

nón que son zonas de influencia de países diferentes, 

nas que se combinan relacións entre as poboacións 

locais con culturas similares, baseadas nun territorio 

común, xunto co efecto da actuación dos Estados a 

distintos niveis. Este marco determina a dificultade 

da cooperación transfronteiriza. De feito, namentres 

a liña fronteiriza é competencia exclusiva dos go-

bernos estatais, nas áreas fronteirizas as competen-

cias son compartidas con gobernos doutro ámbito 

competencial, e con gobernos locais, sendo estes 

os actores fundamentais da cooperación transfron-

teiriza, posto que eles son os que deben tratar de 

potenciar e garantir a gobernanza e a convivencia 

democrática nos territorios de contacto (URB-AL III, 

2010). Cando esa delimitación fronteiriza desapare-

ce, facilítanse, en gran parte, moitos dos aspectos 

da cooperación transfronteiriza.

Este libro recolle os resultados da cooperación en-

tre a Deputación de Pontevedra e a Universidade 

de Vigo durante os últimos anos, así como os resul-

tados doutros traballos encomendados pola Área 

de cooperación transfronteiriza coa AECT Río Min-

ho. Traballos todos eles nos que un dos obxectivos 

consistía en determinar como afectou a supresión 

da fronteira á economía dos concellos das ribeiras 

do Miño, desde Crecente ata A Guarda. En todo 

caso, nesta obra amplíase o marco conceptual e 

a área de estudo, que abrangue as dúas beiras do 

Miño. No marco conceptual, introdúcense os con-

ceptos da integración produtiva en zonas frontei-

rizas cun enfoque de cadeas empresariais. Na área 

de estudo, amplíase á beira portuguesa. Ao incluír 

estes elementos complementarios, incrementouse a 

complexidade do traballo. Consecuentemente, para 

executalo, foi necesario combinar diferentes meto-

doloxías de análise, integradas seguindo un proceso 

estándar de investigación.

En primeiro lugar, realizamos unha revisión da bi-

bliografía e das fontes de información. Para isto, 

realizouse unha procura e análise da bibliografía 

existente sobre integración produtiva, cadeas em-

presariais e estimación do Valor Engadido Bruto 

(VEB) en territorios transfronteirizos. Paralelamente, 

analizáronse os documentos existentes sobre a área 

de estudo e as súas características xerais, para en-

marcar a contorna xeral do traballo. A seguir, elabo-

rouse un modelo de análise e deseño do instrumen-

tal de traballo empírico.

A partir da información elaborada, formalizouse un 

modelo teórico que combinaba as diferentes meto-

doloxías. Con ese modelo, definíronse os criterios 

básicos, que permitiron deseñar un conxunto de en-

trevistas e reunións informais, para coñecer a opi-

nión dos empresarios e outros axentes sociais do 

territorio, e poder establecer elementos de diagnós-

tico para promover a integración produtiva.

Finalmente, realizouse a análise dos resultados. 

Nesta fase, a información recompilada foi trata-

da combinando diferentes técnicas cuantitativas e 

cualitativas, que permitiron detectar as principais 

necesidades e propostas dos axentes sociais. A me-

todoloxía utilizada, ao ser orientada a aspectos moi 

concretos, recóllese en cada capítulo. Toda esa in-

formación foi a base para elaborar un diagnóstico 

das cadeas empresariais no Miño, e das posibilida-

des de integración existentes. A partir dese diagnós-

tico, realízanse suxestións de estratexias e accións 

orientadas á competitividade das cadeas empresa-

riais, xunto coas propostas que poderían facilitar a 

integración produtiva.

Os aspectos enunciados na metodoloxía marcan, 

en gran parte, os contidos do libro, que vai seguir 

un esquema baseado nesa metodoloxía combinada, 

orientado cara á xeración de valor, tal e como se re-

colle na figura 1. 

O capítulo 2 analiza o concepto de integración 

produtiva, e o seu impacto específico en rexións 

transfronteirizas. Ambos os dous elementos permi-

ten establecer os principais parámetros do modelo 

teórico, que se irán combinando cos dos capítulos 

subsecuentes. Todo isto facilita coñecer o territorio 

no que se desenvolve o traballo de investigación e 

as posibilidades de integración existentes. Primeiro 

introduciranse algúns fundamentos de integración 

produtiva, para terminar presentando as cadeas em-

presariais.

É ben coñecido que a combinación das economías 

externas incidentais e os efectos da cooperación 

activa, adoitan definir o grao de eficiencia colecti-

va dun clúster ou cadea de valor. En particular, nas 

agrupacións produtivas, o grao de eficiencia colec-

tiva relaciónase positivamente coa mellora do pro-

duto (Giuliani et al., 2005) e, en xeral, coa creación 

de valor, o que permite ofrecer mellores produtos 

a un mellor prezo, a través da procura da redución 

de custes ou mellora da calidade e diferenciación, 

mediante a integración dos distintos factores da ca-

dea de valor. En calquera destes casos, vaise acadar 

unha vantaxe competitiva do territorio.

A continuación, analízanse as cadeas empresariais e 

a metodoloxía asociada á constitución destas nunha 

área xeográfica, o que facilita a integración produti-

va e o desenvolvemento de valor no territorio. Estes 

aspectos completan o capítulo 3.

A teoría tradicional da constitución de clústeres 

empresariais (Bertolini & Giovannetti, 2006; CE-

PAL - Naciones Unidas, 2010; Eisingerich et al., 2010; 

Felzensztein et al., 2012; Li & Geng, 2012; Pietrobelli 

& Rabellotti, 2004; Schmitz & Nadvi, 1999; Tallman 

et al., 2004) sinala que existen dous factores fun-

damentais necesarios para a súa creación e mante-

mento: o territorio e a existencia dun núcleo de acti-

vidades empresariais comúns.

O territorio é un factor decisivo para fomentar as 

redes de cooperación, posto que esas redes refor-

zan os lazos existentes entre os empresarios e tra-

balladores, xerándose unha cultura e idiosincrasia 

propia, que enriquece ás persoas e ao propio te-

rritorio. Consecuentemente, o territorio común, no 

que participan as persoas e as institucións nas zonas 

transfronteirizas, vai ser un elemento fundamental 

para facilitar a integración produtiva, de forma que 

se reforcen os lazos de convivencia entre países, e 

se avance no proceso da integración rexional.

Figura 1: Esquema do libro

En consecuencia, unha vez establecido o marco teó-

rico, estúdase a situación específica das dúas beiras 

do Miño, seguindo un enfoque de análise estratéxi-

ca. Para isto, analizamos a súa potencialidade, ba-

seada no capital humano, na súa capacidade empre-

sarial e no seu desenvolvemento produtivo. A estes 

contidos dedícase o capítulo 4, para estudar a parte 

do territorio correspondente a Galicia, e o capítulo 

5, para a parte do territorio correspondente ao norte 

de Portugal.

A combinación dos aspectos previos permite deter-

minar a forma de xerar valor no territorio. Para com- 

prender o funcionamento da economía, e para ob-

servar e analizar as interaccións económicas que te-

ñen lugar entre os seus diferentes sectores, é preci-

so buscar indicadores do valor xerado no territorio. 

Os Estados adoitan presentar diferentes indicadores 

a nivel xeral e, nalgúns casos, desagregados por es-

pazos inferiores (NUT II, por exemplo Comunidades 

Autónomas), pero non adoitan realizar este tipo de 

cálculos en territorios de menor tamaño, nos que 

ese interese segue sendo importante, aínda que esta 

importancia non se percibe nunha estratexia estatal.

O indicador máis comunmente utilizado é o valor 

engadido bruto (VEB), que será obxecto deste estu-

do. Ademais, terase en conta a estrutura empresarial 

da zona, utilizando o concepto de cadeas empresa-

riais. Neste traballo, facemos suxestión dunha me-

todoloxía para estimar o VEB en zonas fronteirizas 

por cadeas empresariais, coa intención de aplicalo 

ás beiras do Miño, para coñecer a interacción exis-

tente entre ambos os dous territorios. Este indicador 

permite avaliar de forma obxectiva a situación das 

estruturas produtivas en ambas as zonas limítrofes, 

e analizar as posibilidades dunha maior integración 

entre elas. Estes son os elementos que se desenvol-

ven no capítulo 6.

Unha vez establecido o VEB no territorio, analízase 

a composición das cadeas empresariais do Miño e as 

súas posibilidades de complementariedade. Realíza-

se unha estimación do VEB do territorio por cadeas 

empresariais, e a súa distribución en actividades 

produtivas, de acordo á participación nos concellos. 

A existencia de actividades similares que se integren 

na mesma cadea de produción, implica que existen 

cadeas empresariais comúns no territorio. Isto fai 

que a integración da produción transfronteiriza se 

facilite, identificando as cadeas empresariais que  

se desenvolven ás dúas beiras da área, e marcan- 

do os elementos que comparten. Estes serán os as-

pectos a analizar no capítulo 7.

O capítulo 8 recolle as principais propostas do tra-

ballo sobre a integración produtiva. Unha vez esta-

blecido anteriormente o marco teórico e empírico 

do estudo, combínanse o conxunto de elementos, 

para realizar un estudo comparativo da situación 

das cadeas empresariais. Esta análise permitirá pro-

poñer posibles complementariedades e necesida-

des de desenvolvemento, para facilitar a integración 

produtiva.

Finalmente, no capítulo 9 realízase un resumo das 

principais conclusións obtidas no traballo, para faci-

litar a súa lectura e aplicación.

Ao longo das páxinas deste libro, o lector atopará in-

formación específica sobre cal é o comportamento 

e a situación da economía dos diferentes concellos 

situados a ambas as dúas beiras do Miño. Recóllense 

tamén ideas sobre como realizar unha integración 

produtiva eficiente entre ambas as partes do terri-

torio miñoto. Daquela, cremos que a lectura destas 

páxinas axudará aos lectores a ter unha idea precisa 

da situación existente e achegaralles instrumentos, 

a eles e a outros axentes sociais interesados, para 

tomar decisións e accións específicas de mellora, co 

fin de acadar unha maior integración produtiva, fo-

mentada pola cooperación transfronteiriza.

As prácticas de cooperación transfronteiriza van 

permitir superar problemas comúns, típicos das 

áreas de fronteira, como a xestión natural dun mes-

mo ecosistema ou a reconversión de actividades 

económicas. Son, tamén, un importante instrumento 

de desenvolvemento económico, posto que as áreas 

fronteirizas adoitan ser zonas periféricas, necesitan-

do especial atención dentro das políticas dos Esta-

dos. Deste modo, é posible crear unha nova centra-

lidade a escala transnacional, completando moitas 

das funcións localizadas tradicionalmente no centro 

dos respectivos países. Ademais, contribúen a poñer 

en valor o patrimonio natural e cultural, favorecen-

do o achegamento entre as nacións fronteirizas e, 

desa forma, contribuíndo á integración europea. Fi-

nalmente, a cooperación transfronteiriza pode servir 

como unha ponte de comunicación entre as frontei-

ras da UE e outros países veciños, axudando a crear 

áreas de prosperidade e de boa veciñanza na UE.

II. INTEGRACIÓN 
ECONÓMICA DE ZONAS 
TRANSFRONTEIRIZAS

INTRODUCIÓN

Como consecuencia da creación da Unión Europea 

(UE), agromaron múltiples iniciativas para refor-

zar a colaboración entre os diferentes países. Un 

dos obxectivos foi acadar unha maior integración 

transfronteiriza, que estivo marcada, entre outros 

aspectos, polo obxectivo de impulsar unha política 

de complementariedade e especialización intrase-

ctorial, que xerase un incremento da eficiencia nas 

actividades xa instaladas, e que permitise a diversi-

ficación a segmentos de maior valor agregado, para 

mellorar a inserción rexional nas cadeas internacio-

nais de valor.

Coa idea de acadar ese obxectivo, desde a UE en-

viáronse sinais claros de que se consolidarían as con-

dicións de acceso ao mercado comunitario. Deste 

xeito, os actores económicos —e fundamentalmente 

as pequenas e medianas empresas (PEMES)— , es-

tarían dispostas a asumir o risco de efectuar adap-

tacións nas súas capacidades produtivas a escala 

intrarrexional europea.

Este proceso non podería asumirse desde un único 

país, necesitando unha colaboración de todos os 

participantes no mercado europeo. Daquela, parecía 

necesario buscar instrumentos que facilitasen a coo-

peración. Un deses instrumentos, que se fora desen-

volvendo para a superación de conflitos e diferenzas 

comerciais, era a integración produtiva, posto que 

permite substituír os diferentes conflitos pola pro-

cura de respostas comúns e complementarias, tanto 

na colaboración entre os sectores públicos e priva-

dos, como nos ámbitos empresariais e financeiros. 

Consecuentemente, a integración produtiva permiti-

ría abordar o mercado nunha rexión transfronteiriza 

con instrumentos adaptados ás necesidades dese 

mercado, e subministraría o dinamismo e a certe-

za suficientes para encarar mercados máis amplos 

(AECID, 2010).

Normalmente, o proceso de integración produtiva 

achega múltiples efectos beneficiosos. En primei-

ro lugar, a integración produtiva xera unha certa 

complementariedade produtiva, que permite unha 

maior eficiencia a través da especialización, o que 

normalmente contribúe á competitividade das em-

presas e do territorio. Ademais, cando existe a posi-

bilidade de diferenciación de produtos, a especiali-

zación tamén permite explorar oportunidades para 

o comercio entre as propias empresas do territorio 

a ambos os lados da fronteira (ABDI, 2010). Adicio-

nalmente, permite cooperar coa idea de compartir 

o desenvolvemento de innovacións, afrontar novos 

mercados e realizar economías de escala que, dou-

tra forma, serían imposibles.

Neste capítulo, vanse abordar os elementos concep-

tuais necesarios para comprender como é o proceso 

de integración produtiva en zonas transfronteirizas. 

Para isto, en primeiro lugar, estúdanse as vantaxes 

derivadas da cooperación produtiva e, especialmen-

te, o concepto de eficiencia colectiva. A seguir, ana-

lízase a integración produtiva, as súas vantaxes e as 

dificultades da súa implementación. Este concepto 

aplícase no seguinte apartado ás rexións transfron-

teirizas, definindo os elementos que as caracterizan, 

e como poñer en marcha nelas a integración produ-

tiva. Finalmente, remátase o capítulo coa mención a 

algunhas das políticas de integración produtiva de-

finidas na Unión Europea, que son de aplicación á 

zona transfronteiriza da beira do Miño.

A EFICIENCIA 
COLECTIVA

Todo proceso de integración produtiva procura a 

acción colectiva de diferentes empresas e institu-

cións, radicadas en territorios veciños, para se inte-

graren e traballaren de modo conxunto, de forma 

que se adquira conxuntamente unha vantaxe com-

petitiva global. Está idea de crear vantaxes a través 

das accións colectivas é común a moitas activida-

des na vida cotiá, como pode ser o deporte ou a 

educación. Por exemplo, no deporte sabemos que o 

funcionamento do equipo é clave para o triunfo; na 

educación, organízanse as diferentes materias que 

integran a formación, buscando diferentes especia-

listas para que, de modo conxunto, o proceso de 

formación sexa máis completo e eficiente. En xeral, 

a acción colectiva é un aspecto esencial cando se 

queren combinar varios elementos co propósito de 

traballaren xuntos. En consecuencia, suponse que 

o feito de que un conxunto de empresas e institu-

cións traballen de modo coordinado, xera mellores 

resultados para o conxunto. Isto é o que se coñece 

como eficiencia colectiva (F-Jardón & Pagani, 2016; 

Nichter & Goldmark, 2009; Parrilli, 2009; Pietrobelli 

& Rabellotti, 2004; Schmitz, 1995).

A idea da eficiencia colectiva implica que non abon-

da con que as empresas dun territorio sexan com-

petitivas cada unha delas individualmente, senón 

que se necesita crear unha sinerxía entre elas para 

que, dese xeito, a mellora das empresas se produza 

conxuntamente e dunha maneira dinámica, combi-

nando a competitividade específica de cada empre-

sa coa colaboración conxunta de modo sinérxico.  

A consecuencia vai ser que se consegue unha me-

llora non só nas propias empresas, senón tamén no 

territorio e nas persoas que conviven nel.

Está idea foise aplicando tamén para conseguir pro-

mover o desenvolvemento rexional de territorios, 

de tal forma que se foi procurando potenciar que 

as empresas se asocien en agrupacións, fomentando 

accións conxuntas a través da cooperación horizon-

tal e/ou vertical entre os produtores e os organis-

mos institucionais locais (Schmitz, 1999). Polo tanto, 

este enfoque céntrase na importancia da coopera-

ción interna dentro das cadeas produtivas, o que 

constitúe unha parte fundamental do marco de efi-

ciencia colectiva.

A eficiencia colectiva defínese como a vantaxe com-

petitiva que obteñen as empresas e os territorios, 

como consecuencia das economías externas locais 

(Marshall, 1920; Krugman, 1991) e a actuación coope-

rativa conxunta (Dae et al., 2000). Por unha parte, as 

economías externas son de grande importancia na 

explicación da competitividade das agrupacións de 

empresas, xunto coa implicación no traballo común, 

na que a acción conxunta conscientemente perse-

guida, dentro das redes verticais ou horizontais de 

empresas (Schmitz, 1999) incrementa a competitivi-

dade. Por outra parte, as relacións establecidas con 

empresas dentro desas redes van ser a fonte princi-

pal de acción conxunta.

As relacións anteriores compoñen o capital relacio-

nal, isto é, o capital intanxible que a empresa con-

serva, froito desas relacións. Ese capital está favore-

cido pola proximidade do territorio, posto que esta 

proximidade facilita a existencia de confianza que, 

pola súa parte, incrementa as relacións entre as em-

presas. Desa forma, o capital relacional fortalece as 

relacións, que establecen vínculos de cooperación 

entre as empresas, e promove a transmisión da in-

formación e do coñecemento. Consecuentemente, 

territorio e capital relacional constitúen factores 

importantes de competitividade dentro da idea de 

eficiencia colectiva.

O desenvolvemento, mantemento e coidado da 

calidade das relacións entre as organizacións, per-

soas ou grupos que inflúen na empresa (Welbourne, 

Pardo del Val, 2008) é a principal fonte de creación 

de capital relacional. O capital relacional inclúe as 

relacións coa contorna, e máis especificamente cos 

axentes económicos que participan nas diferentes 

fases da cadea de valor do produto (fornecedores, 

competidores e clientes), pero tamén outras rela-

cións institucionais e sociais.

O capital relacional é un elemento clave en calque-

ra empresa para competir, onde o coñecemento de 

clientes e fornecedores, igual que a colaboración 

con eles ou con outros elementos da súa contorna, 

complementan os instrumentos que a empresa ne-

cesita para facer fronte aos cambios do ambiente 

(Humble et al., 1994) e ao desenvolvemento dos 

seus produtos e mercados.

INTEGRACIÓN 
PRODUTIVA

A integración produtiva baséase na colaboración 

entre empresas. As relacións de colaboración entre 

empresas poden ser horizontais ou verticais. As re-

lacións horizontais danse esencialmente para xerar 

economías de escala, por exemplo, na compra, na 

produción, na I+D, ou na venda, de tal xeito que os 

custes unitarios se reducen, xerando máis valor en 

todas as empresas da cadea. As relacións verticais 

buscan xerar máis valor no produto, orientándose a 

aproveitar a especialización flexible, de forma que 

cada empresa se especializa nunha compoñente ou 

paquete de compoñentes do produto, realizándoo 

con máis eficiencia e calidade, ao mesmo custe ou 

a menor custe, conseguindo un produto final cun 

maior valor agregado. Ambas incrementan a súa 

competitividade e a do territorio.

A idea da colaboración baséase en que o beneficio 

da venda final se reparte entre todos os compoñen-

tes da cadea de valor, de tal forma que todos eles 

incrementan os seus propios beneficios. Para com-

prender mellor este tipo de integración, é conve-

niente analizar os procesos de desenvolvemento na 

cadea de valor do produto, é dicir, o proceso desde 

a extracción da materia prima ata o produto vendi-

do ao consumidor final, incluíndo todos os aspec-

tos complementarios que permiten ir xerando máis 

valor no mesmo. Estes aspectos complementarios 

dan lugar ás cadeas laterais e de apoio. Este feito 

volve resaltar a importancia do estudo das cadeas 

empresariais para comprender mellor o proceso de 

integración produtiva, aspecto ao que se dedicará o 

seguinte capítulo.

O esquema de colaboración pódese establecer 

como unha xerarquía. No nivel máis baixo, presén-

tase como traballo colectivo, de tal xeito que a pro-

dutividade da rede é o resultado da suma simple 

dos socios individuais. O segundo nivel preséntase 

cando ademais de realizar un traballo colectivo, 

este se leva a cabo dun modo coordinado. Adoi-

ta engadir unha sinerxía aos resultados anteriores, 

froito da colaboración. Finalmente, un terceiro nivel 

aparece cando se leva a cabo un traballo concerta-

do de colaboración, non só dentro das empresas, 

senón entre as empresas pertencentes á rede, de tal 

xeito que o rendemento de calquera empresa axuda 

a toda a rede, e aumenta o rendemento xeral (Nu-

namaker et al., 2002).

Noutras palabras, cando se fala de colaboración en-

tre organizacións, esta pode ir desde as relacións 

dentro de grupos de interese, baixo esquemas moi-

to menos institucionalizados, ata alianzas estratéxi-

cas, asociacións e redes de cooperación formaliza-

das (Felzensztein et al., 2012).

De modo xeral, pódese dicir que calquera rede de 

colaboración diminúe os custos de transacción, con-

siderada desde o punto de vista económico. Esa 

diminución dos custes de transacción pode facilitar 

a innovación, mediante a redución dos custes da 

asunción de riscos (McCann & Arita, 2006) igual que 

poden mellorar outros aspectos das empresas parti-

cipantes, incrementando o valor que estas xeran aos 

seus produtos ou servizos.

En particular, a través desa colaboración, as em-

presas máis pequenas poden chegar a ser moito 

máis eficientes que as máis grandes, posto que lles 

axuda a desenvolver tecnoloxía, a resistir as crises 

ambientais, e a mellorar os resultados financeiros 

e as súas perspectivas de crecemento (Welbourne 

& Pardo del Val, 2009). Ademais, as redes de em-

presas, especialmente cando estas son pequenas ou 

medianas, pode servir coma canle de intercambio de 

información, tanto sobre novos desenvolvementos 

tecnolóxicos, como as diferentes oportunidades de 

mercado (Owen-Smith & Powell, 2004). Todo isto 

permite á empresa crear valor, facéndoa máis com-

petitiva.

A cooperación activa é un elemento clave á hora de 

establecer a eficiencia colectiva das agrupacións 

de empresas, mais tamén é preciso que exista unha 

contribución por parte das economías externas inci-

dentais, xa que ambas conxuntamente van fomentar 

a mellora do produto ou servizo final que as em-

presas presenten (Giuliani et al., 2005). Isto facilita 

que a empresas no seu conxunto poidan ofrecer os 

mellores produtos e servizos a un prezo máis equi-

librado, isto é, facer que a empresa sexa máis com-

petitiva.

Estes elementos son os que configuran a integración 

produtiva. En consecuencia, é importante analizar os 

fenómenos que facilitan a construción de relacións 

de colaboración entre as empresas e institucións, de 

xeito que a devandita colaboración facilite a compe-

titividade do territorio onde están establecidas.

Daquela, “a integración produtiva a nivel rexional 

baséase na posibilidade de establecer e consolidar 

mecanismos estables de cooperación interempresa-

rial, e a constitución de vencellos permanentes de 

intercambio e abastecemento, de redes de empre-

sas, de cadeas de clientes e provedores, de clúste-

res horizontais, de consorcios de exportación ou de 

intercambio tecnolóxico e de alianzas estratéxicas 

de diversa natureza” (Porta, 2007 p.17). Por tanto, o 

esforzo por acadar unha articulación entre as dife-

rentes empresas que participan convivindo conxun-

tamente nun territorio, vai ser un elemento funda-

mental para lograr a integración produtiva. Esta 

integración pódese entender como un conxunto de 

acordos de colaboración entre actores económicos 

e sociais, orientados á xeración dun beneficio co-

mún. Cada un deses acordos pode entenderse como 

un xeito de interacción positiva e voluntaria (non im-

posta, nin casual) entre actores dunha determinada 

comunidade produtiva (Dini, 2010).

Son múltiples os efectos esperados como conse-

cuencia da interacción positiva produtiva. Por unha 

parte, acádase unha maior eficiencia como resulta-

do da especialización, o que contribúe á competi-

tividade das empresas e, daquela, á competitivida-

de e o desenvolvemento do territorio. Asemade, a 

posibilidade de diferenciación de produtos permite 

explorar oportunidades para o comercio entre as 

empresas do mesmo territorio, o que á súa volta, 

incrementa tamén a eficiencia interna e as posibi-

lidades de crecemento futuro (ABDI, 2010). Por ou-

tra banda, como calquera esforzo de cooperación, 

permite dividir os custes fixos, por exemplo, aqueles 

que están asociados á innovación. Tamén permite 

evitar a duplicación de esforzos, o que fomenta o 

progreso técnico.

Finalmente, como resultado das economías de es-

cala, posiblemente se reduzan os custes de loxísti-

ca e de aprovisionamento, igual que outros custes 

asociados á promoción e venda dos produtos o ser-

vizos. En xeral, a maior parte de estudos previos es-

tán de acordo en considerar que a combinación de 

cooperación e innovación nun determinado espazo 

económico rexional, no que existe integración pro-

dutiva, se traduce nunha maior taxa de crecemento 

(Felzensztein & Deans, 2013; Gorestein & Moltoni, 

2011; Lau & Lo, 2015).

O incremento da competitividade adoita traer no-

vos investimentos ao territorio. Esta entrada de máis 

capital facilita a obtención de créditos e a mellora 

tecnolóxica das empresas, o que incrementa a rendi-

bilidade e xera novas sinerxías de cooperación e de 

innovación, establecendo un circo virtuoso do cre-

cemento competitivo do territorio.

Malia o anterior, a plena realización dos beneficios 

da integración implica non só a liberalización do co-

mercio entre as zonas transfronteirizas, senón tamén 

unha reorganización a fondo das empresas e cadeas 

de subministración e distribución (ABDI, 2010). Iso 

esixe un custe adicional, ao establecer os acordos 

de colaboración entre as empresas e institucións do 

territorio, o que dificulta, en parte, a consecución 

dunha integración produtiva eficiente. É aquí onde 

interveñen as políticas de actuación que serán pre-

sentadas noutro apartado deste capítulo.

REXIÓNS 
TRANSFRONTEIRIZAS

O territorio defínese como un lugar ou área delimita-

da baixo a propiedade dunha persoa ou grupo, unha 

organización ou unha institución. Caracterízase por 

un ordenamento sociopolítico, no que se establecen 

os seus límites ou fronteiras, que permiten delimita-

lo. Cando os territorios están situados a ambos os la-

dos de fronteiras pertencendo a diferentes Estados, 

denomínanse rexións fronteirizas.

A rexión transfronteiriza enténdese como área terri-

torial que inclúe dúas –ou máis– zonas de fronteira 

nun límite fronteirizo. Usualmente, presentan dife-

rentes suxeitos de goberno a nivel político e admi-

nistrativo: en primeiro lugar, polos Estados lindeiros, 

sendo as súas políticas as que determinan o grao 

de peche/apertura do límite fronteirizo; en segun-

do lugar, por eventuais entidades supranacionais, 

como por exemplo a Unión Europea (UE); en ter-

ceiro lugar, polas comunidades autónomas ou enti-

dades similares, e por entes locais, situados na área 

de fronteira, e que administran as relacións cotiás na 

contorna do límite fronteirizo; finalmente, por even-

tuais institucións transfronteirizas, especificamente 

encargadas da xestión da área, que poden ser cons-

tituídas a nivel interestatal, interrexional ou local. 

Ademais, nunha rexión transfronteiriza participan 

distintos actores do sector privado que interactúan 

na fronteira (Coletti, 2010).

Un elemento característico das rexións transfrontei-

rizas ten sido a existencia de transaccións baseadas 

na proximidade xeográfica e a complementarieda-

de, que se teñen realizado de modo habitual, agás 

nas excepcións especificamente sinaladas polos Es-

tados, como consecuencia de guerra, conflitos fron-

teirizos ou similares (Gasparini, 1999).

Un segundo elemento son as tradicións culturais, crea-

das como consecuencia das relacións entre as comu-

nidades de un e outro lado da fronteira, que adoitan 

presentar formas de innovación características, que 

afectan ao espazo, á gobernanza e á organización, e 

que están condicionadas polo tempo en que se leva-

ron a cabo. En moitas delas, desenvolvéronse novos 

tipos de servizos, novas formas de traballo e novas ac- 

tividades de consumo. Estas comunidades foron quen 

de crear vantaxes competitivas específicas para a 

produción de bens e servizos, novas estruturas legais 

e infraestruturas características, que xerasen econo-

mías de escala e participasen na creación de novos 

mercados de traballo, entre outros aspectos.

Coletti (2010) sinala diferentes formas nas que apa-

receron as comunidades transfronteirizas, e que te-

ñen levado a distintas tipoloxías de rexións. Selec-

cionamos aquelas que presentan máis interese para 

este traballo.

A máis tradicional é consecuencia das transaccións 

dentro da economía informal, transaccións que te-

ñen existido sempre, normalmente, para evitar con-

trois xurídicos ou para aproveitar oportunidades de 

mercado. Desde o punto de vista de moitos dos ha-

bitantes dos territorios de fronteira, ese tipo de ac-

tividades consideráronse licitas, por entender que o 

Estado estaba intervindo de modo inxusto, ou como 

compensación dos límites impostos polas políticas 

de Estado. A consecuencia tradicional foi a realiza-

ción de actividades económicas nun ámbito inter-

medio entre a economía formal e informal, realizan-

do un intercambio de bens e servizos e a creación 

de mercados informais.

Outras rexións fronteirizas formáronse como conse-

cuencia da eliminación dun espazo económico que 

existía previamente, como resultado dalgunha gue-

rra ou de novas negociacións a nivel internacional. 

Estas rexións comparten a cultura dos estados aos 

que foron pertencendo.

Un terceiro tipo de rexións xurdiron coma conse-

cuencia do desenvolvemento metropolitano de 

grandes cidades, que foron creando pequenas re-

xións preto de fronteiras, que terminaron interac-

tuando entre os dous países. Neste caso, normal-

mente, os vínculos iniciais destas rexións están máis 

asociados ás rexións metropolitanas matriz, aínda 

que, aos poucos, a interacción coa fronteira cambia 

o seu comportamento.

Un caso similar dáse cando as rexións transfron-

teirizas foron creadas como consecuencia do des-

envolvemento de novos enfoques económicos ou 

medioambientais, coa idea de facer fronte a deter-

minados problemas que foron aparecendo, e que 

necesitan reforzar unha certa área fronteiriza entre 

dous Estados, de forma tal que ambas establecen 

un acordo para potenciar unha determinada rexión, 

que inicialmente non existía como tal.

Cando existe un proxecto rexional no que unha serie 

de nacións están comprometidas, como é o caso da 

Unión Europea, é posible que, para buscar unha in-

tegración rexional supranacional máis forte, os Esta-

dos decidan crear rexións transfronteirizas que ga-

ñan peso fronte ao poder central, de tal xeito que se 

distribúa o esforzo político e económico entre todas 

as fronteiras do territorio, facilitando desta forma a 

integración coas nacións veciñas.

En todos os casos anteriores, as rexións fronteirizas 

están habitadas por comunidades que presentan 

características específicas, normalmente, diferentes 

das do resto do Estado. Unha veces porque a cultu-

ra, a lingua e outros trazos son compartidos previa-

mente na rexión de fronteira, resultado da Historia e 

da conformación dos Estados; outras veces vincula-

dos á expansión dos mercados transfronteirizos e as 

mobilidades que se realizan en ambos os lados da 

fronteira. Esa combinación dunha cultura de frontei-

ra coa pertenza a un Estado diferente, failles ter ca-

racterísticas que as distinguen entre si, e con outras 

comunidades do seu propio Estado. En consecuen-

cia, presentan acotío un certo grao de autonomía e 

separación doutros actores políticos estatais. Nese 

sentido, estas comunidades merecen un estudo 

máis específico para detectar as súas características 

e a súa gobernanza (Coletti, 2010).

As rexións transfronteirizas, regularmente, non pre-

sentan límites sólidos claramente sinalados. De igual 

forma, as condicións institucionais consideradas na 

rexión son flexibles, dependendo en gran parte dos 

gobernos de nivel superior. Isto fai que, aínda que 

poden ter relevancia economicamente, non teñen 

suficientes instrumentos para establecer un des-

envolvemento económico sustentable. Por tanto, é 

preciso buscar a cooperación entre elas, igual que 

acordos con niveis superiores de goberno, para 

que a rexión se desenvolva de modo homoxéneo e  

estable.

A filosofía política da Unión Europea está orientada 

a potenciar a participación das distintas entidades 

socioeconómicas nun espazo rexional específico. 

Nesa liña, debemos salientar a importancia dos go-

bernos multiescalares. Os estudos sinalan dous as-

pectos importantes que se deben analizar cando se 

teñen en conta diferentes escalas de goberno; por 

unha banda, a relación que existe entre as axencias 

de xurisdición xeral, isto é, o nivel estatal, o nivel 

rexional, o nivel local... Por outra banda, a continua 

interacción do público e os actores privados, tanto 

nos diferentes niveis, incluíndo o nivel supranacio-

nal, pois todos eles definen a gobernanza do territo-

rio (Jessop, 2004).

Por tanto, a xestión dos límites transfronteirizos vai 

necesitar da coordinación de aspectos verticais, 

posto que se trata de diferentes niveis de gobernan-

za institucional, con aspectos horizontais nos que se 

inclúe a participación de todos os actores do territo-

rio transfronteirizo para evitar, desa forma, os posi-

bles conflitos que poidan xurdir como consecuencia 

das diferentes competencias (Gabbe, 2004).

POLÍTICAS DE 
COOPERACIÓN 
TRANSFRONTEIRIZA

As políticas que patrocina a Unión Europea para a 

integración transfronteiriza están orientadas a pro-

mover a cooperación. Moitas delas guíanse por unha 

construción que vai de arriba cara abaixo, isto é, po-

líticas que fomentan, desde os gobernos centrais, 

actuacións para que os gobernos locais e os actores 

nas zonas transfronteirizas traten de cooperar dal-

gunha forma (Universidad de Antioquia. Instituto de 

Estudos Políticos, 2008).

A cooperación transfronteiriza defínese como “cada 

proxecto común destinado a reforzar e a desenvolver 

as relacións de veciñanza entre colectivos ou autori-

dades territoriais dependentes de dúas ou máis par-

tes contraentes, así como as sinaturas de pactos úti-

les para tal obxectivo” (Consello de Europa 1980). Por 

conseguinte, esta cooperación preséntase como “unha 

colaboración entre autoridades subnacionais alén dos 

límites fronteirizos nacionais” (Perkmann, 2003:157).

Desde ese punto de vista, poderíase dicir que os 

protagonistas da cooperación transfronteiriza son 

os gobernos intermedios e locais; non obstante, en 

realidade a cooperación debe darse entre todos os 

axentes sociais das dúas beiras do territorio frontei-

rizo, tanto públicos coma privados, xa que eles son, 

xaora, os que van tirar adiante do desenvolvemento 

dese territorio e son tamén os principais axentes nas 

relacións transfronteirizas (Eoder, 2003).

Os temas que caracterizan a cooperación transfron-

teiriza poden ser moi variados, e procuran afrontar 

os problemas da vida cotiá nas fronteiras, dun xeito 

conxunto por parte dos actores do territorio. Adoi-

tan ser problemas ligados ao medio ambiente, ao 

desenvolvemento económico, ás infraestruturas e á 

posta en valor do patrimonio, entre outros.

En Europa, para manter dalgún modo estrutura-

da a continuidade das relacións transfronteirizas, 

creáranse institucións específicas para a xestión da 

cooperación entre fronteiras. Son as denominadas 

AECT, eurorrexións, eurocidades... Non teñen unha 

forma xurídica e organizativa única, xa que cada 

fronteira se caracteriza por elementos específicos, 

tanto históricos coma políticos, que as diferencian 

doutras. Isto fai que as formas de interacción entre 

as autoridades locais sexan diferentes, dependendo 

dos contextos nos que se producen (Jessop, 2004).

En xeral, presentan unha serie de características co-

múns, como son: a permanencia dunha identidade 

separada da dos seus países membros; a existencia 

de recursos administrativos técnicos e financeiros 

propios da institución; e a existencia de mecanismos 

internos de toma de decisións, que lle permiten es-

tablecer o seu propio sistema de gobernanza (Gab-

be, 2004).

A cooperación transfronteiriza presenta unha serie de 

aspectos que dan valor a esas actuacións. En primei-

ro lugar, as prácticas de cooperación transfronteiriza 

permitiron, en moitas ocasións, superar problemas 

comúns, típicos das áreas de fronteira, como a xestión 

natural dun mesmo ecosistema, ou a reconversión de 

zonas industriais. Ademais, convertéranse nun impor-

tante instrumento de desenvolvemento económico, 

xa que as áreas fronteirizas adoitan ser zonas peri- 

féricas, como consecuencia da súa propia condición 

de fronteiras, necesitando especial atención dentro 

das políticas de cada Estado. Deste xeito, permiten 

crear unha nova centralidade a escala transnacional, 

completando moitas das funcións localizadas tradi-

cionalmente no centro dos respectivos países.

Dous exemplos: o río Miño transfronteirizo é o linde 

sur de Galicia, unha comunidade autónoma periféri-

ca, na lóxica económica de España, e o linde Norte 

do Alto Minho, un distrito tamén periférico na lóxica 

de Portugal, cando nunha lóxica aberta son o centro 

do desenvolvemento das cadeas de valor do Eixo 

Atlántico, a un pé de Vigo e outro do Porto. Bra-

gança, en Tras os Montes, representa o confín de 

Portugal dende Lisboa; agora ben, en clave peninsu-

lar, está situada a menos de tres horas por estrada 

de Vigo e Valladolid, polos da industria da automo-

ción, o que permite un desenvolvemento que non 

ofrece unha lóxica de Estado.

Por outra banda, a cooperación transfronteiriza ten 

contribuído a poñer en valor moitos dos bens natu-

rais e culturais, favorecendo o achegamento entre 

as nacións fronteirizas e, dese xeito, contribuído á 

integración europea.

Finalmente, a cooperación transfronteiriza pode 

servir coma unha ponte de comunicación entre as 

fronteiras da UE e outros países veciños, facilitando 

a creación de áreas de prosperidade e de boa veci-

ñanza ao redor da UE.

As políticas de cooperación transfronteiriza non sig-

nifican unha delegación de poder específico para os 

entes organizativos, senón máis ben unha prolon-

gación das políticas locais de planificación e desen-

volvemento, baseada nun consenso por parte dos 

actores sociais e políticos de ambas as partes do 

territorio, normalmente, co consenso dos gobernos 

autonómicos ou estatais que teñen xurisdición so-

bre as fronteiras.

A cooperación transfronteiriza é considerada un eixo 

estratéxico para a integración e cohesión comunita-

ria europea. A mellor manifestación das políticas da 

Unión Europea para a cooperación transfronteiriza 

atópase nos programas Interreg, lanzados por vez 

primeira no ano 1990, e dos que desde entón foron 

saíndo diferentes edicións.

Os Interreg procuran apoiar a cooperación entre os 

territorios transfronteirizos dos distintos países da 

Unión Europea, na idea de axudalos no seu proce-

so de desenvolvemento, e na reconversión das súas 

economías para facer fronte ao proceso de integra-

ción europea. Inicialmente os programas estaban 

orientados aos Estados, mais pouco a pouco, foron 

incluíndo cada vez máis a participación dos actores 

locais, buscando que os procesos de cooperación se 

desenvolvesen tamén de abaixo cara arriba e non só 

de arriba cara abaixo.

O obxectivo era mellorar a política de cohesión, a 

través do intercambio de experiencias entre os Es-

tados membros da Unión Europea sobre diferentes 

aspectos, como podían ser a innovación, as PEMES, 

a economía de baixas emisións de carbono e a pro-

tección do medio ambiente, entre outros.

Este programa de cooperación interrexional preten-

de mellorar a implementación das políticas e os pro-

gramas de desenvolvemento rexional. En particular, 

procura fomentar o investimento en crecemento e 

emprego mediante a promoción do intercambio de 

experiencias, e a mellora da aplicación das políticas 

entre os actores da contorna rexional1.

1. <https://ec.europa.eu/rexional_police/es/atlas/programmes/2014-2020/spain/2014tc16rfir001>

III. AS CADEAS 
EMPRESARIAIS 
EN TERRITORIOS 
TRANSFRONTEIRIZOS

INTRODUCIÓN

O proceso de globalización produciu grandes cam-

bios no comportamento dos consumidores, com-

binado co despegue das novas tecnoloxías. Ade-

mais, xunto co ecoloxismo, como movemento que 

impulsa a necesidade de conservar a natureza e a 

biodiversidade, marcaron aspectos específicos no 

comportamento dese mesmo consumo, así como 

da produción en clave local, para dar resposta a esa 

demanda.

En particular, hai dous aspectos, froito dese proceso, 

que afectaron de modo especial ás economías das 

zonas transfronteirizas: O primeiro ten que ver coa 

fragmentación dos procesos industriais e a creación 

de cadeas de valor; o segundo refírese á relocaliza-

ción das empresas.

Estes factores afectaron á meirande parte das activi-

dades produtivas, provocando que comezasen a ser 

vistas coma un sistema completo de xeración de valor, 

mais que unicamente como un proceso centrado na 

produción (Crespo & Mancero, 2005). A consecuen-

cia directa dese proceso, foi que a competitividade 

dos territorios empezou a basearse esencialmente no 

valor que incorporan ás cadeas de produción que se 

desenvolven neles, o que, á súa volta, vai estar con-

dicionado pola capacidade de actuación dos axentes 

locais, e polo grao de investigación e desenvolvemen-

to que se realice.

Aínda que existe unha tendencia para manter os 

mercados de modo tradicional, as novas tecnoloxías 

e a innovación están producindo cambios nos mer-

cados internacionais, que terminan afectando ao 

1

mercado local. Nese sentido, é moi difícil que unha 

cadea que xere pouco valor se poida manter no fu-

turo (Kreimerman, 2010), xa que termina perdendo 

competitividade a medida que se vai incrementando 

o nivel de renda da contorna.

Por conseguinte, detectar o valor que xeran as ca-

deas produtivas pasa a ser un enfoque que está ad-

quirindo cada vez máis importancia, como instru-

mento para analizar a integración de modelos de 

negocios, especialmente os que se desenvolven no 

mundo rural (FAO, 2010). Parece lóxico facer uso 

dese enfoque para analizar a integración eurorrexio-

nal, posto que facilita a cooperación entre as empre-

sas e outros actores sociais do territorio, incrementa 

o capital relacional existente, de tal forma que se 

pode potenciar a innovación mediante a difusión do 

coñecemento (Dahl & Pedersen, 2004) e, en con-

secuencia, increméntase a competitividade, tendo 

como posible resultado unha mellora da cohesión 

social e territorial.

O concepto de cadea produtiva estaba inicialmente 

pensado para un produto específico, normalmen-

te, produtos agrarios e forestais (FAO, 2010); non 

obstante, este concepto foi evolucionando, esten-

déndose a moitos outros aspectos e, nalgúns casos, 

identificándose cos denominados clústeres empre-

sariais (Davis & Goldberg, 1957; De Felipe, 2011).

Neste traballo, para distinguir o concepto especí-

fico de conxunto de empresas xeradoras de valor, 

do concepto asociado á agrupación de empresas 

ou clústeres empresariais, denominarémolas cadeas 

empresariais, pois deste xeito o concepto pode es-

tenderse a servizos ou procesos. Agora ben, o con-

cepto primixenio de xeración de valor será o que se 

manteña ao longo de todo o proceso da cadea em-

presarial.

A globalización provocou que as cadeas de valor 

non fiquen unicamente nun territorio, senón que se 

convertan nunha cadea de valor global (Gereffi et 

al., 2005), isto é, unha cadea de valor que está inte-

grada non só polo país de orixe do produto, servizo 

ou proceso, senón por todos aqueles que, ou ben 

son consumidores do produto final, ou ben partici-

pan no desenvolvemento do devandito produto ata 

obter o produto final. Isto é especialmente impor-

tante nas zonas transfronteirizas, posto que moitos 

dos recursos naturais son comúns. Por conseguin-

te, as cadeas de valor que se poden desenvolver 

nesas áreas son, en certa forma, homoxéneas, e os 

axentes sociais locais poden cooperar participando 

na cadea de valor global. Daquela, é conveniente 

coñecer as cadeas empresariais dunha zona trans-

fronteiriza para comprender actividades nas que 

poden cooperar, para desenvolver un produto final 

de máis valor.

Neste capítulo desenvólvese en primeiro lugar o 

concepto de cadea empresarial, e logo establécense 

os principios da metodoloxía que se vai seguir para 

analizar as cadeas empresariais do Miño transfron-

teirizo. Finalmente, exprésanse algunhas ideas sobre 

as políticas para fomentar a creación e desenvolve-

mento de cadeas empresariais, isto é, políticas que 

poden ser aplicables para facilitar a integración pro-

dutiva.

A CADEA EMPRESARIAL

O concepto de cadea empresarial combina a idea 

de cadea de valor co territorio. Daquela, unha ca-

dea empresarial está formada polo conxunto de 

empresas que realizan actividades produtivas que 

xeran valor ao redor dun mesmo produto, servizo 

ou proceso, radicadas todas elas nunha contorna 

local. É evidente que, de acordo a este concepto, 

as actividades produtivas que son comúns a ambos 

os lados dunha fronteira pertencen á mesma cadea 

empresarial, mesmo cando se atopan en territorios 

politicamente diferentes.

Na área transfronteiriza formada por Galicia e o Nor-

te de Portugal, ten particular importancia este en-

foque, para comprender a lóxica das empresas que 

participan nas cadeas empresariais, asociadas aos 

distintos sectores de produción.

2

Davis & Goldberg (1957) introducen un concepto 

precursor da cadea empresarial baseado en proxec-

tos agroforestais. Foi o concepto de agroindustria, 

baseado na matriz input-output de Leontieff. Se-

gundo estes autores, a agroindustria é “a suma das 

operacións de fabricación e distribución de insumos 

para a agricultura, de produción nas unidades agrí-

colas, de almacenamento, procesamento e distribu-

ción dos produtos agrícolas e demais ítems produci-

dos a partir deles” (Davis & Goldberg, 1957: 2). Este 

concepto permitiu cambiar o enfoque dunha produ-

ción tradicional, dirixida esencialmente á atención 

aos recursos naturais, cara a un enfoque de xeración 

de valor para o consumidor final, que é a esencia do 

concepto de cadea empresarial.

Outro paso adiante no enfoque de cadeas empresa-

riais foi dado por Goldberg (1968), que puxo o foco 

conceptual non nas operacións realizadas, senón 

nas persoas que realizan esas operacións de xera-

ción de valor. Para Goldberg (1968) a agroindustria 

é o conxunto dos participantes na produción, proce-

samento e comercialización, incluíndo as operacións 

de almacenamento, os grosistas e os retallistas. Aín-

da que Goldberg non o indicou, parece lóxico que, 

ao considerar os actores, tamén deban terse en con-

ta as institucións que afectan e coordinan as sucesi-

vas fases do proceso, como os gobernos, os merca-

dos financeiros ou as asociacións comerciais.

Combinando os dous enfoques, e apoiándose no 

modelo da Escola Francesa de Organización Indus-

trial, derivouse ao concepto de cadea produtiva 

como subsistema ou sistemas dentro de sistemas 

da agroindustria. En consecuencia, a cadea produ-

tiva pode representarse como un sistema de fluxos 

entre os diversos axentes da cadea, que poden ser 

de materiais, de información ou de capital. Daquela, 

os devanditos fluxos van estar condicionados polo 

ambiente institucional e polo ambiente organizativo 

do sistema. Por tanto, a cadea produtiva pode anali-

zarse polas súas distintas compoñentes ou sistemas, 

que veñen ser os elos desta cadea; e polos aspectos 

laterais e de apoio que axudan a dar valor a cada un 

dos fluxos introducidos no sistema (Gomes de Cas-

tro et al., 2002).

Este enfoque, que se achega bastante ao de cadea 

empresarial, significou un importante salto cualitati-

vo no desenvolvemento das actividades asociadas 

aos produtos naturais, posto que os integraron nas 

cadeas de valor global, obrigando a unha coordina-

Figura 2: Representación da agroindustria e das súas cadeas produtivas

Fonte: elaboración propia a partir de Gomes de Castro, Valle Lima, & Pedroso Neves Cristo (2002)


